‌



 به‌شی2
          

28 ی گه‌لاویژ، بانگه‌وازی  هێرش  بردنه‌  سه‌ر  سنه‌  له‌  لایان  خومه‌ینی  یه‌وه. (11 )                                                                                     

له‌سه‌رئه‌ساسی ئه‌ومتمانه‌یه‌ی که‌ له‌نێوان من و" ئه‌حسه‌ن "دا پێکهاتبوو، له‌  چۆنیه‌تی  گرتنی  منی  پرسی  و من  به‌  دڵ  بۆم  گێڕایه‌وه‌.                   

له‌ به‌ر ئه‌وه‌ی  که ‌ له‌و  سه‌رده‌مه‌دا " ئه‌حسه‌ن " له‌  سنه‌  نه‌بوو، من به‌ بڕێ  ورده‌کارییه‌وه‌  به‌م  چه‌شنه ‌ باسم  کرد.                                                                                                                                       

ئێمه‌ ده‌سته‌یه‌ک هاوڕێ بووین که‌ یه‌کترمان ده‌ناسی وله‌ یه‌ک  نزیک بووین. ده‌مێ  ساڵ بوو به‌بێ ئه‌وه‌ێ له‌ ناوه‌ڕۆکی  به‌رنامه‌ی هیچ سازمان یان رێکخراوه‌یه‌کی سیاسی  ئاگاداربین، یان هه‌ر ناونیشانیانمان بیستبێ، به‌س به‌ بۆنه‌ی  هه‌ستی شۆڕشگێڕانه‌ وتێگه‌یشتن له‌ مافی زه‌حمه‌تکێشان، که‌سانێکمان کردبووه‌ سه‌رمه‌شقی خۆمان، که‌ داکۆکی له‌ به‌رژه‌وندی  خه ڵکیان  کردبووه‌ ئامانجی خۆیان. هه‌ربۆیه‌  پێکه‌وه‌ چالاکیمان  ده‌کرد.                                                                                              

چه‌ند مانگێک پێش راپه‌ڕین( راپه‌ڕینی دژبه‌ ده‌سه‌ڵاتی شا)، خۆمان سه‌ربه‌ رێبازی جه‌ماعه‌تێک ده‌زانی که‌ به‌یاننامه‌ی   "هاووڵاتییه‌ به‌ڕێزه‌کان" یان ده‌رده‌کرد.( واته‌ لایه‌نگری کۆمه‌ڵه‌ که‌ هێشتا خۆیان ئاشکرا نه‌کردبوو)، هه‌ربۆیه‌ خۆمان له‌ رێکخراوه‌ سیاسییه‌کانی ترجیا ده‌کرده‌وه‌. پێش راپه‌ڕین  به‌ کرده‌وه‌ خۆمان له‌ ریزی ئه‌واندا ده‌بینی وله‌هیچ چالاکییه‌ک له‌و رێگه‌دا درێغمان نه‌ده‌کرد. هه‌ر ئه‌رکێکیشیان بخستایه‌ته‌  ئه‌ستۆمان  بۆ ئه‌نجامدانی  ئاماده‌ بووین.                                 

پاش راپه‌رین واته‌ له‌ ماوه‌ی حه‌وت مانگێکدا که‌ له‌ ده‌سه‌ڵاتداری کۆماری ئیسلامی به‌ سه‌رئێراندا تێده‌په‌ڕی،  دۆخێکی دیموکراتیک له‌ کۆمه‌ڵگای کوردستاندا هاتبووه‌  ئاراوه‌ و رێکخراوه‌ چه‌په‌کان به‌تایبه‌ت کۆمه‌ڵه‌ له‌ پێکهێنانی  ئه‌و دۆخه‌ دیموکراتیکه‌دا ده‌وری سه‌ره‌کییان ده‌گێڕا. (زۆربه‌ی رێکخراوه‌ سیاسییه‌کان بارگای خۆیان کردبووه‌وه‌). ئه‌مانه‌ به‌ره‌نگاری کۆنه‌په‌رستان ده‌بوونه‌وه‌ وله‌  ئازادی وشۆڕش داکۆکییان ده کرد و داکۆکی له‌ مافه‌کانی  خه‌ڵکی زه‌حمه‌تکێشیان کردبووه‌ چالاکی سه‌ره‌کی خۆیان. له‌ شاری"سنه‌"دا خۆیان به‌ ناوی"کۆمه‌ڵه‌ی داکۆکی له‌ ئازادی وشۆڕش" رێخستبوو.                                                    

  له‌ به‌ر خه‌ڵکی نه‌بوونی حکوومه‌ت و به‌هۆی بێ متمانه‌یی  به‌"موفتی زاده‌"(  که‌ له‌ سنه‌داهه‌ندێ لایه‌نگری هه‌بوو)، وه‌  هه‌روه‌ها  له‌  سۆنگه‌ی ئه‌وه‌ی که‌ ده‌ست و پێوه‌نی رژێم له‌ ده‌وری ئاخوونێک به‌ ناوی"سه‌فده‌ری" خڕببوونه‌وه، خه‌ڵک  متمانه‌یان کردبووبه‌ رێکخراوه‌ سیاسییه‌کان وئه‌و که‌سایه‌تییانه‌ی که‌ له‌ گه‌ڵ ئه‌و رێکخراوانه‌ بوون. هه‌ربۆیه‌  روویان ده‌کرده‌  ئه‌م  رێکخراوانه‌  بۆ چاره‌سه‌رکردنی  مه‌سه‌له‌  و کێشه‌کانیان. له‌وکاته‌دا بوو که‌"شۆرای شاری سنه‌"(12)له‌ لایه‌ن خه‌ڵکه‌وه‌ هه‌ڵبژێردرا. هه‌ر ئه‌وه‌ش ببووه‌ پاڵپشتێک بۆ  ده‌سه‌ڵاتداری خه‌ڵکی.  که‌ له‌ لایه‌ن "کۆمه‌ڵه‌ی داکۆکی له‌ ئازادی و شۆرش"ه‌وه‌ که‌ زۆربه‌یان هه‌ڤاڵانی کۆمه‌ڵه‌یی  بوون و ده‌سته‌یه‌کیش که‌سانێک بوون که‌ سه‌ربه‌ هیچ  رێکخراوه‌یه‌ک نه‌بوون( لایه‌نگرانی خه‌تی 3 ).  راسپێردراین که‌ بڕۆین بۆگوندی"باغچه‌ڵه‌". له‌گه‌ڵ ده‌سته‌یه‌ک  له‌هه‌ڤاڵان که‌ تۆ له‌و هه‌ڤاڵانه‌  به‌س" نه‌ورۆز گه‌نجی و ته‌کش بێکه‌س" ده‌ناسی، که‌وتینه‌ ته‌ک که‌سێکی خه‌ڵکی  گوندی"باغچه‌ڵه‌" که‌ به‌ پیکاپ(وانێت)ێکه‌وه‌ هاتبووه‌ به‌رده‌رکی باره‌گای" کۆمه‌ڵه‌که‌ " و داوای  یارمه‌تی کردبوو. روومان کرده‌ گونده‌که.                                                                     

                  ته کش  بێکه س                                                                                                                                                          نه ورۆز گه نجی  

به‌ له‌به‌رچاوگرتنی ئه‌وه‌ی که‌ ته‌کش ونه‌ورۆز هه‌ردوکیان له‌  ناوچه‌ی"گه‌ڵواغی"دا مامۆستا بوون، " کۆمه‌ڵه‌" ئه‌وانی وه‌ک که‌سانی خاوه‌ن ڕا له‌ گه‌ڵ ئیمه‌ ناردبوو. "که‌ماڵ قوتبی"، حه‌مید شه‌عبانی"ومن ودووکه‌سی ترکه‌ سه‌ربه‌  رێکخراوه‌کانی خه‌تی(3) بوون و له‌ به‌ر پاراستنی  ئه‌منییه‌تیانه‌وه‌  ناکرێ ناویان به‌رم، راسپێردرا بووین که‌ له‌گه‌ڵ کابرای باغچه‌ڵه‌یی بڕوێن بۆباغچه‌ڵه‌ وله‌ مه‌ڕ دابه‌شکردنی زه‌وییه‌کانی  ئاغای  گونده‌که‌  بڕیار بده‌ین.

 له‌ ده‌رگای باره‌گای"کۆمه‌ڵه‌که‌ هاتینه‌ ده‌ره‌وه‌. "طیب روح اللهی"مان بینی(13) که‌ له‌گه‌ڵ ده‌سته‌یه‌کی ترله‌ هه‌ڤالان له‌  به‌ڕیۆه‌ بردنی ئه‌رکێکی وه‌ک هه‌مان ئه‌رک که‌ به‌ ئێمه‌  سپێردرابوو، گه‌ڕا بوونه‌وه‌. هێشتا کومه‌ڵه‌[واته‌"کۆمه‌ڵه‌ی زه‌حمه‌تکێشانی کوردستانی ئیران"]خۆی ئاشکرا نه‌کردبوو.  له‌ ناوچه‌کانی تری کوردستاندا به‌ ناوی"کۆمه‌له‌ی دیموکراتیک"وه‌ چالاکی ده‌کرد.                                                             

که ماڵ قوتبی   
کاتژمێر10ی به‌یانی بوو سواری پیکاپه‌که‌  بووین  و به‌ره‌و جاده‌ی دیوانده‌ره‌  رێکه‌وتین. پیکاپه‌که‌ چادری نه‌بوو. شار له‌ دۆخێکی  ئاساییدا بوو. خه‌ڵک سه‌رقاڵی ئیش وکاری رۆژانه‌ بوون. هیچ نیشانه‌یه‌ک له‌ ترس ودڵه‌ڕاوکێ له‌ نێۆشاردا به‌دی  نه‌ده‌کرا. له‌ گه‌ڕه‌کی فه‌یزاواوه‌ له‌ شارچووینه‌ده‌ر. " نه‌ورۆز" له‌ ناوچه‌که‌دا ناسراو بووخه‌ڵک خۆشیان ده‌ویست. زۆربه‌ی ده‌ره‌به‌گه‌کانی ناوچه‌که‌ی ده‌ناسی  وکاتی خۆی به‌ یارمه‌تی "خالید باباحاجیان (14 ) به‌رنگاری  ده‌سته‌یه‌ک له‌ ده‌ره‌به‌گه‌کان بۆنموونه‌، یه‌دوڵاخانی قزڵوڵاغ، ببوونه‌وه‌.                                                                                    

" نه‌ورۆز"پێی ووتین که‌ چووینه‌ ناو گوندی" باغچه‌ڵه‌" به سه‌رماڵه‌کاندا دابه‌ش ده‌بین پاشان کۆده‌بینه‌وه‌ و بیروڕا ده‌گۆڕینه‌وه‌. ده‌بێ وه‌زعه‌که‌ بخه‌ینه‌ ژێرچاوه‌دێری وبزانین ڕاوبۆچۆنی خه‌ڵک چییه‌. ئێمه‌ ده‌بێ  داکۆکی بکه‌ین له‌  خواستی گوندییه‌  بێ زه‌وییه‌کان.                                

   خالید باباحاجیان  

نزیکی نیوه‌ڕۆ گه‌یشتینه‌ گوندی باغچه‌ڵه‌. هه‌روه‌ک پێشتر بڕیار درابوو دابه‌ش بووین به‌سه‌رماڵه‌کاندا. من له‌گه‌ڵ"حه‌مید شه‌عبانی" چووم بۆماڵی ناسراوێکی قه‌دیم که‌ به‌ رێکه‌وت تووشی هاتین ونه‌مانده‌زانی له‌وگونده‌ نیشته‌جیێیه‌. ئه‌و منی ناسییه‌وه‌. پێی چه‌قاند که‌ ئه‌بێ میوانی  ئه‌وبم، ئاشنای باوکم بوو، به‌ بینینمان خۆشحاڵ بوو. ماڵیان وه‌ک هه‌موو مالێکی تری لادێ، پڕبوو له‌ ساکاری. چه‌ند مناڵی بوو، یه کیکیان ناوی"جه میل" بوو. خۆی ووتی که‌  ناوی ئه‌و کوڕه‌ی له‌ ناوی منه‌وه‌ گرتووه‌ته‌وه‌. له‌کاتی نان  خواردندا، زانیاری زۆرمان ، له سه‌رئه‌و زه‌وییانه‌ی که‌ بڕیاربوو دابه‌ش بکرێ به‌سه‌ر خه‌ڵکه‌که‌دا، لێ وه‌رگرت.

هه‌موومان له‌ شوێنی دیاریکراودا، کۆ بووینه‌وه‌ و به‌ پیکاپه‌که‌ که‌وتینه‌ ڕێ بۆ لای زه‌وییه‌کان و لێی نزیک  بووینه‌وه. سه‌رقاڵی ئاخاوتن بووین له‌گه‌ڵ خه‌ڵکی گونده‌که‌. حه‌زمان ده‌کرد ئاگاداری بیروڕایان  بین له‌ سه‌رچۆنییه‌تی  دابه‌ش کردنی زه‌وییه‌کان. جه‌ماعه‌تیکمان بینی که‌ له‌ دووره‌وه‌ بۆلای ئیمه‌ ده‌هاتن. ده‌یانویست که‌ ده‌نگ وباسی رادیۆمان بۆ بگێرنه‌وه‌.                             

 سه‌عات له‌ نێوان 2 و3 ی دوانیوه‌ڕۆدا بوو. رادیۆ ئیران هه‌ڤاڵی ئه‌وه‌ی بڵاوکردبووه‌وه‌ که‌ گوایه‌ " دژی شۆرش " و کومونیسته‌کان ژن ومناڵی موسڵمانانیان له‌ نێو مزگه‌وتی  جامعی شاری سنه‌دا به‌ بارمته‌ گرتووه‌.         

خه‌ڵکی گونده‌که‌ هاتبوون که‌ پێمان  بڵێن ئه‌وهه‌واڵه‌یان له‌  رادیۆ بیستووه‌.

 نه‌ورۆز که‌ خه‌ریکی وتووێژ له‌گه‌ڵ خه‌ڵکه‌که‌دا بوو، قسه‌کانی بڕی وله‌گه‌ڵ ئیمه‌ پرس وڕای کردو به‌ له‌به‌رچاوگرتنی ئه‌وه‌ی که‌ رۆژی پێشترله‌ شاری" پاوه‌" ده‌سته‌یه‌ک ئێعدام کرابوون، ئه‌ومه‌سه‌له‌مان به‌ گرنگ  لێکدایه‌وه‌. ده‌مانزانی که‌ ئه‌مه‌ بیانووه‌.

 له‌به‌رئه‌وه‌ی که‌ سه‌ر به‌ لایه‌نی جیاواز بووین، له‌گه‌ڵ یه‌کتر پڕس وڕامان کرد و بڕیارمان دا بێ ئه‌وه‌ی له‌مه‌ڕ دابه‌شکردنی زه‌وییه‌کانی"باغچه‌ڵه‌" کارێک بکه‌ین، بگه‌ڕێینه‌وه‌ بۆسنه‌. بۆخه‌ڵکه‌که‌شمان روونکرده‌وه‌ که‌ مه‌سه‌له‌ چییه‌ و به‌ڵێنمان پێدان که‌ دوایی"کۆمه‌ڵه‌" ئه‌و کاره‌یان بۆده‌کات.

روومان کرده‌ جاده‌ی سنه‌ – دیواندره‌. به‌م شێوه‌یه‌ فه‌رمانی  هێرش له‌ لایه‌ن خومه‌ینی یه‌وه‌ ده‌رکرا.                

له‌ سه‌ر رێگای گه‌ڕانه‌وه‌مان بۆسنه‌ ئوتومبێلی یه‌کی له‌ هه‌ڵسووڕاوانی کۆمه‌ڵه‌ به‌ ناوی"عبدالله‌ بابان"مان بینی که‌ به‌ره‌و دیوانده‌ره‌ ده‌چوو. چه‌ند کیلۆمه‌ترێک دواتر یه‌کێ تر له‌و که‌سانه‌ی که‌ له‌گه‌ڵ کۆمه‌ڵه‌ بوو به‌ ناوی که‌یهان فه‌رزادمان بینی که‌ له‌ نێو ئوتومبیله‌ سه‌وزه‌که‌ی"ساعد وه‌ته‌ندووست"دا بوو(ئێمه‌ ئوتومبیله‌که‌ی ساعدمان ده‌ناسی)، که‌ به‌ هه‌مان ئاراسته‌ی دیوانده‌ره‌دا ده‌چوو. هه‌ستمان کرد که‌  مه‌سه‌له‌که‌ جدییه. هه‌ربۆیه‌ بۆ دڵنیابوون  رێگامان گۆڕی و به‌ خێرایی به‌ ئاراسته‌ی ئه‌واندا که‌وتینه ڕێ، به‌وهیوایه‌ی که‌   بگه‌ینه‌وه به‌" که‌یهان "و له‌ وه‌زعی ناوشار ئاگادار بینه‌وه‌ و  هه‌ڵوێستی کۆمه‌ڵه‌مان بۆ ده‌ رکه‌وێ. به‌ڵام نه‌مانتوانی که‌یهان  بگرینه‌وه‌. هه‌ربۆیه‌ دیسان رێگامان به‌ره‌و سنه‌ گۆڕی و به‌  شک ودوو دڵییه‌وه‌ له‌ شارنزیک بووینه‌وه. له‌ چه‌ند کیلۆمه‌تری شاردا رامانگرت وله‌گه‌ڵ ئه‌وکه‌سانه‌ی که‌ له‌ ناوشاره‌وه‌ به‌ره‌و دیوانده‌ره‌ ده‌چوون قسه‌مان کرد.هه‌مومان  چه‌کمان پێ بوو، ده‌بوو                                                                                                                                                                           به‌ په‌رێزه‌وه‌ له‌ رێگای جاده‌ی " فه‌یزاوا "وه ‌ له‌ شار نزیک بینه‌وه‌.                                                                                                

له‌به‌رئه‌وه‌ی که‌ پێده‌چوو رێگاکانی چوونه‌ ژووره‌وه‌ بۆناوشار له‌ لایه‌ن ده‌ست و پێۆنده‌کانی رژێمه‌وه‌ بگێرێ و بازگه‌ی لێ دابنرێ، به‌ په‌رێز بووین و هه‌وڵمانده‌دا  به‌ وریاییه‌وه‌  بڕۆینه‌ پێش.                         

له‌ لێژه‌که‌ی فه‌یزاواوه‌ چوینه‌ ناو شار. هه‌ستمان ده‌کرد که‌  شار له‌ دۆخێکی ئاساییدا نییه‌ و ئارامتر له‌ جاران ده‌هاته‌  پێش چاو. نزیکی ئێواره‌ بوو، له‌ جاده‌ی" که‌مه‌ربه‌ندی"یه‌وه به‌ره‌و ته‌کیه‌ی"شێخ سه‌لام"چووین وله‌ویوه‌ روومان کرده‌  گه‌ڕه‌کی"بان شێخان". له‌وێ بۆمان ده‌رکه‌وت که‌ ده‌سته‌یه‌ک  له‌ هه‌ڵسووراوانی شار وه‌ک صلاح گوڵچینی، وریا ناظری و یه‌دێ گوڵچینی و...(که‌ سه‌ربه‌ رێگای زه‌حمه‌تکێشان  بوون) کۆبوونه‌ته‌وه‌. هه‌موویان چه‌کداربوون و خۆیان بۆ ده‌رباز بوون له‌ شار ئاماده‌ ده‌کرد. لێیان نزیک بووینه‌وه‌ و له‌به‌رئه‌وه‌ی زۆربه‌یه‌یانمان ده‌ناسی له‌گه‌ڵیان پرس وڕامان کرد. ده‌سته‌یه‌کیان لێبڕابوون و ده‌یانویست  له ‌ شاربچنه ‌ ده‌ره‌وه‌.                                                                         

         عه لی گوڵچینی (سه‌لاح ره ش)           

من له‌ به‌رئه‌وه‌ی پێوه‌ندیم به‌ ته‌نزیماتێکی کرێکارییه‌وه‌ بوو، پێشتریش بڕیارمان دابوو که‌ له‌ هه‌ر بارو دۆخێکدا ئه‌و ته‌نزیماته‌ ده‌بێ له‌ نێو شاردا درێژه‌ به‌ کاری خۆی بدا، له‌ هه‌ڤاڵان جیا بوومه‌وه. تفه‌نگه‌"یووزی"یه‌که‌م له‌و جامانه‌وه‌  پێچا که‌ پێم بوو. له‌به‌ر پاراستنی لایه‌نی ئه‌منییه‌تی نه‌چوومه‌وه‌ بۆماڵی خۆمان. رووم کرده‌ ماڵی خزمێکمان(بار ودۆخی ئه‌و کاته‌ جۆرێک بوو که‌ چالاکییه‌کانمان نیوه‌ ئاشکرا و نیوه‌ شاراوه‌ بوو). خزمه‌ کانم چه‌که‌که‌یان داشارد و ئه‌وشه‌وه‌ لایان مامه‌وه‌. ئاڵوگۆڕێکی ئه‌وتۆ له‌ شاردا پێکنه‌هاتبوو. کونترۆڵی شارهێشتا نه‌که‌وتبووه‌ ده‌ستی لایه‌نگرانی موفتی زاده‌. ئه‌وشه‌وه‌ به‌س قرمه‌ی چه‌کی  ئوتووماتیک جاروبار هێمنی شاروخه‌ڵکی ده‌شێوان. جیاوازی ئه‌و شه‌وه‌ له‌ شه‌وانی تر له‌وه‌دا بووکه‌ فه‌رمانی هێرش که‌ له‌ لایه‌ن ئیمامی ئوممه‌ته‌وه‌ درابوو ترسی خستبووه‌ دڵی خه‌ڵکی  شاره‌که‌.                                                                                                       ئه‌و شه‌وه‌ تا نیوه‌ شه‌و له‌گه‌ڵ گه‌نجانی ئه‌و ماڵه‌ خه‌رێکی  موناقشه‌ بووین. باسی ئه‌وه‌مان ده‌کرد که‌ ئاکامی ئه‌و فه‌رمانه‌  ده‌بێته‌ چی وچی ده‌قه‌ومێ. کاتێ له‌ به‌رهه‌یوانه‌که‌ راکشام که‌ بخه‌وم، بیرم له‌وه‌  ده‌کرده‌وه‌ که‌ ده‌بێ چی بکه‌م. ده‌بێ چه‌ن رۆژێک خۆم بشارمه‌وه‌  تا دۆخه‌که‌ ئاسایی ده‌بێته‌وه‌. بیرم که‌وته‌وه‌ که‌  ده‌بێ به‌رنامه‌ی تاقیکردنه‌وه‌ی مناڵانی مه‌کته‌بی  ئه‌و گونده‌ی که‌ له‌وێ مامۆستا بووم، به‌ڕێوه‌ بچێ. که‌وابوو بڕیارم دا بڕۆم بۆ ئه‌وێ.                                                     

من و ده‌سته‌یه‌ک له‌ هاورێیانی ناوچه‌ی"چه‌م شار" که‌ هه‌ندێکیان ئه‌ندامی"حه‌وزه‌" ش بوون، هه‌وڵمان ده‌دا که‌ خه‌ڵکی گونده‌کانی ئه‌وناوچه‌یه‌، شۆرای خۆیان هه‌ڵبژێرن و هه‌ندێ سه‌رکه‌وتنیشمان به‌ ده‌ست هێنابوو. له‌ چه‌ند گوندێکدا  گه‌یشتبووینه‌ ئامانج. به‌ڵام هه‌وڵمان بۆ یه‌کانگیری شۆراکانی  ناوچه‌که‌ نه‌گه‌یشتبووه‌ ئه‌نجام. ئێمه‌ ده‌مانویست یه‌کیه‌تی جووتیارانی مه‌ریوان بکه‌ینه‌ سه‌رمه‌شق. له  مه ریوان، پێویست بوونی  پێکهێنانی  ده‌سته‌ی چه‌کداری " یه‌کیه‌تی جووتیاران" له‌ به‌رچاوگیرابوو، وه‌  ببووه‌ بناغه‌ی خه‌بات دژی ده‌ره‌به‌گه‌کان.                  

گه‌رمای خۆری به‌یانی که‌ کشابوو بۆسه‌ر پێخه‌فه‌که‌م، وه‌خه‌به‌ری هێنام. پاش خواردنی نان وچای به‌یانی، ده‌بوو ئه‌و بڕیاره‌ی که‌ دابووم جێبه‌جێ بکه م. به‌ نێۆکۆڵانه‌کانی  شاردا خۆم گه‌یانده‌ " قه‌تارچیان" ( به‌ردووکانه‌کان)، پردی " ئه‌مین ئیسلام" و پاشان گه‌ڕه‌کی "پردی مه‌ڵاویسی".                                                                                       

"عه‌لی سه‌باتیان"م بینی که‌ ماتۆرسیکلتێکی پێ بوو. به‌ چاوپێکه‌وتنم خۆشحاڵ بوو، لێم نزیک بووه‌وه‌. هه‌واڵی شار و گه‌ڕه‌ک وئه‌و هاوڕێیانه‌ی پرسی که‌ ده‌مان ناسین. منیش زۆر ئاگادارنه‌بووم. خه‌ریکی قسه‌کردن بووین که‌ "بێهرووز شادی موقه‌ده‌م"مان بینی. ئه‌ویش شوێنی ژیانی خۆی به‌جێ هێشتبوو وه‌ خۆی گه‌یاندبووه‌ ئه‌وێ. ئه‌ویش لێمان نزیک بووه‌وه‌. دوای هه‌ندێ پرس وجۆ بۆم ده‌رکه‌وت که‌ هاوڕێ  نزیکه‌کانی بێهرووز واته‌ "فه‌رهاد ئه‌مانه‌تی( سه‌لاح )'' که‌ دواتر له‌  شه‌ڕ له‌گه‌ڵ حدکا شه‌هید بوو،هه‌روه‌ها "عبدالله هوشیاریان"(که‌ دواترله‌ بومبارانی کیمیایی ئوردووگای کۆمه‌ڵه‌  له‌" بۆتی"ی کوردستانی ئێراقدا له‌گه‌ڵ ژماره‌یه‌کی زۆرله‌ پێشمه‌رگه‌کانی کۆمه‌ ڵه‌ گیانیان له‌ده‌ست دا)، رۆژی پێشترشاریان به‌جێ هێشتبوو.    

 - عه‌بدوالله هوشیاریان                                فه‌رهاد  ئه‌مانه‌تی 2 - خه‌سره‌و ره‌شیدیان
داوام کرد له‌ عه‌لی که‌ سه‌رنجێکی ئه‌م لاوئه‌ولا بدا بۆ  دۆزینه‌وه‌ی رێگای ده‌ربازبوون له‌ شار. به‌ خێڕایی به‌  موتوڕه‌که‌ به‌ره‌ۆ جاده‌ی"حه‌سه‌ن ئاوا" ڕێکه‌وت بۆ دۆزینه‌وه‌ی ڕێگای ده‌ربازبوون. پاش  چه‌ند ده‌ققه‌ گه‌ڕایه‌وه‌و  ووتی که‌ رێگای حه‌سه‌ن ئاوا هێشتا ئاوه‌ڵایه و ده‌توانین بێ کێشه‌ له‌وێوه‌ ده‌ربازبین. ماڵاواییم له‌ بێهرووزکرد و له‌گه‌ڵ عه‌لی سواری موتۆڕه‌که‌ بووین وله‌ رێگای شه‌قامی حه‌سه‌ن ئاواوه‌ به‌ره‌و"کێڵانه‌" که‌وتینه‌ رێ. گوندی"حه‌سه‌ن ئاوا"مان  به‌جێ هێشت و رێگای"مه‌ربزان"مان گرته‌ به‌رو له‌ مله‌ی"دۆڵی هه‌ییه ر" تێپه‌ڕین. نزیکی نیوه‌ڕۆ گه‌یشتینه‌ گوندی"مه ربزان". به‌ عه‌لیم گوت: تۆ ئه‌توانی بگه‌ڕێیته‌وه‌. پێی چه‌قاند که‌ ده‌توانێ  بمگه‌یه‌نێته‌ هه‌ر شوێنێ که‌ ده‌مه‌وێ. به‌ڵام من نه‌چوومه‌  ژێری.                                                                   

     عه‌لی  سه‌باتیان

به‌ پێ له‌ کوێره‌ ڕێیه‌که‌وه‌  به‌ره‌و"کێڵانه" ڕێکه‌وتم. له‌ نێو داره‌کانی ده‌شتی"مه‌ربزان"وه تێپه‌ڕبووم وگه‌یشتمه‌ ده‌شتی "کێڵانه". رووم کرده‌ که‌ویڵ ( خانه‌باغ )ی‌ یه‌کێ له‌ ئاشناکانم. چاره‌که‌  سه‌عاتێکی خایاند تا گه‌یشتمه‌ ڵایان. به‌ سه‌رسووڕمانه‌وه‌  لێیان روانیم. به‌ لایانه‌وه‌  سه‌یربوو که‌ من له‌وی ده‌بینن . پێمگوتن: به‌ره‌و" دادانه ‌" ده‌چم. به‌ڵام  حه‌زم کرد  له  پێشا  سه‌ردانی هاوڕێیانی"کێڵانه‌" بکه‌م.

 له‌وێ بووم ده‌رکه‌وت که‌ "ئه‌شره‌ف  ره‌حیمی" له‌ گوندی"مه‌ڵکشان"وه‌ هاتووه‌ته‌ ئه‌وێ. پێشتر'' ئه‌شره‌ف ''م له‌ هه‌ندێ کۆبوونه‌وه‌دا دیبوو. دوای نان خواردنی نیوه‌ڕۆ، ده‌سمان کرد به‌ قسه‌ کردن. ئه‌ویش ئاگاداری وه‌زعی  هاوڕێیانی ناوچه‌که‌ نه‌بوو. له‌گه‌ڵ ئه‌و گه‌نجانه‌ی که‌ له‌ که‌پره‌که‌دا  بوون  هه‌ندێ  پرس ورامان کرد.                                                                             

 [image: image9.jpg]¥




ئه‌شره‌ف ره‌حیمی 
سه‌رقاڵی قسه‌کردن بووین که‌ دیمان"حسه‌ین ره‌حیمی"  ( دواترله‌ درێژه‌ی شه‌ڕی24 رۆژه‌ی سنه‌ دژ به‌ هێزه‌ سه‌رکوتکه‌ره‌کانی رژێمی  ئیسلامی گیانی له‌ ده‌ست دا)، که‌  یه‌کێ له‌ لایه‌نگرانی کۆمه‌ڵه‌ و مامۆستای گوندی"ته‌خته‌" بوو، له‌گه‌ڵ یه‌کێ له‌ زه‌حمه‌تکێشانی گوندی" ته‌کیه‌ " به‌ ناوی  حه‌مه‌ حسین له‌ شاره‌وه‌ هاتبوون و به‌ره‌و" کێڵانه‌ " ده‌چوون.        

          حسه‌ین ره‌حیمی     
حسه‌ین ره‌حیمی وحه‌مه‌ حسه‌ین گوتیان که‌ شه‌وی پێشترله‌  که‌ژه‌کانی" ئاویه‌ر"دا به‌ سه‌ریان بردووه‌ و به‌ با شیان  زانیووه‌ له‌ نێوشاردا نه‌مێننه‌وه‌  و به‌ نیازبوون بڕۆن بۆ گوندی "ته‌خته‌". تۆزێ لای ئێمه‌ مانه‌وه و پاش چای خواردن ماڵاواییان کرد و رێگای" کێڵانه‌" یان گرته‌ به‌ر.                                                                                                 

وا بڕیارم دابوو که‌ نزیکی ئێواره‌ بڕۆم بۆ"دادانه". هه‌وا گه‌رم  بوو، له‌گه‌ڵ  ئه‌شره‌ف چووینه‌ پشت که‌ویڵه‌‌که‌و له‌ سێبه‌ری دیواره‌که‌دا ده‌ستمان کرد به‌ قسه‌کردن. کاغه‌زێکمان  دۆزیبووه‌وه‌ وخه‌ریک بووین له‌ سه‌ری ره‌سمی"حه‌مایل" بکێشین. من باسی ئه‌و تفه‌نگه‌ ( ام -1 )ه که‌م بۆده‌کرد که‌ له‌ که‌سێکم کڕیبوو وه‌ خه‌ریکی کێشانی "حه‌مایل"ه‌ که‌ی بووین. پێشبینی ئه‌وه‌مان ده‌کرد که‌ ئه‌گه‌ر دۆخه‌که‌ ئاوا بچێته‌ پێشه‌وه‌، ئه‌بێ له‌م شوێنه‌ که‌ڵک وه‌ربگرین. له‌مانه‌دا بووین که‌ ده‌نگی ئوتومبێلێک هاته‌ گوێمان که‌ به‌ خێرایی ده‌هات. لامان وابوو که‌ "مینی بووس"ه‌ که‌ی گوندی"کیڵانه‌"یه‌ که‌  بۆ بارکردنی میوه‌ وته‌ڕه‌کاڵ وبردنی بۆشار، ها تووه‌ بۆلای  کۆخه‌کان. هه‌ربۆیه‌ له‌ جێی خۆ نه‌بزواین ودرێژه‌ماندا به‌ قسه‌کردن. ده‌نگی ئوتۆمبێله‌که‌ نزیک ونزیکترده‌بووه‌وه‌. ده‌نگی ماشینه‌که‌ په‌یجوور(کونجکاو)ی کردین. بۆ بینینی  ئوتومبێله‌که‌ هه‌ستاین و چووینه‌ شوێنێک که‌ له‌وێوه‌ جاده‌که‌  دیار بوو.                         

پێش بینی وه‌زعێکی ئه‌وتۆمان نه‌ده‌کرد. بۆچوونه‌که‌مان هه‌ڵه‌  ده‌رچوو. مینی بووس بوو به‌ڵام هی گونده‌که‌ نه‌بوو. له‌ فاسڵه‌ی 50 تا 100 مه‌تری ئێمه‌دا ڕایگرت و ده‌ سته‌یه‌ک  چه‌کدار به‌جل وبه‌رگی "ره ش"وه‌ به‌ خێرایی لێی دابه‌زین. وای بۆچووم که‌ یه‌کێ له‌ ده‌ست وپێوه‌نده‌کانی موفتی زاده‌ به‌  ناوی"حاجی عه‌بدولعه‌لی"( 17 ) ئه‌وانی هێناوه‌ته‌ ناوچه‌که‌.  ئه‌و کابرا ئێمه‌ی ده‌ناسی. کاتی خۆی، واته‌ دوای راپه‌ڕین   که‌ شاروگونده‌کانی کوردستان به‌ ده ست خه‌ڵکه‌وه‌ بوو، ئه‌و کابرایان له‌ نێو مزگه‌وتی" کیڵانه‌"دا موحاکمه‌ کردبوو. وه‌ک  که‌سێکی خائێن به‌ خه‌ڵک ناوی ده‌رکردبوو. به‌س توانیم  بڵێم  ئه‌مه‌ کاری حاجی عه‌بدولعه‌لی یه‌ و ئێتر رام کرد.                                                                    

ئه‌و شوێنه‌ی ئێمه‌ی لێ بووین هه‌ندێ به‌رزتر بوو له‌ جاده‌که‌و جۆگه‌ ئاوێکیش به‌وێدا تێده‌په‌ڕی. به‌ شانی جۆگه‌  ئاوه‌که‌دا رامان کرد. چه‌ن جارێک به‌ ده‌نگی به‌رز داوایان  لێکردین بوه‌ستین، به‌ڵام ئێمه‌ لێبڕابوین که‌ راکه‌ین. دوای "ئیست"دان ده‌ستیان کرد به‌ ته‌قه‌. هه‌موو ئه‌وانه‌ی که‌ له‌ نێو  مینی بووسه‌که‌دا بوون  پاسدار بوون و ته‌قه‌یان لێده‌کردین. ئیمه‌ دوور ده‌که‌وتێنه‌وه‌. به‌ده‌م  راکردنه‌وه‌ جووتیارێکمان بینی که‌ مناڵه‌کانی دابووه‌ په‌نای خۆی و ببوه‌ سه‌نگه‌ر بۆیان وهاوارودادوبێدادیشی ده‌کرد. بیستم  ده‌یگوت: خه‌رمانه‌که‌م  ده‌سووتێنن. ئێمه‌ له‌ جۆگه‌له‌که لامانداو چووینه‌ نێو ئه‌ودۆڵه‌ی  که‌ رووی ده‌کرده‌ گوندی"مه‌ربزان". ئه‌شره‌ف 50 مه‌ترێک له‌ پێش منه‌وه‌ بوو. ته‌قریبه‌ن گه‌یشتبووه‌ کۆتایی دۆڵه‌که‌.  منێش به‌ شه‌که‌تی وهه‌ناسه‌سواری به‌ دوایه‌وه‌ بووم. له‌پڕ هه‌ستم به‌ ئێش کرد له‌ ده‌ستی چه‌پمدا. ده‌ستم حه‌وا که‌وت و  داکه‌وته‌وه‌. هه‌ستم کرد ده‌ستم قورس بووه‌ و کونتڕۆڵی له‌ ده‌ستی مندا نییه‌. به‌ ته‌واوی شه‌که‌ت ببووم وتوانای راکردنم  نه‌مابوو. سه‌یری شوێنه‌که‌ی"ئه‌شره‌ف"م کرد. له‌ پێچی دۆڵه‌که‌ تێپه‌ڕ ببوو، ئیترله‌ تیرره‌سی ئه‌واندا نه‌مابوو. ئه‌شره‌ف رزگاری ببوو. سه‌ره‌رای  ئازاری ده‌ستم، خۆشحاڵ بووم  له‌ دوورکه‌وتنه‌وه‌ی ئه‌و. به‌هه‌ ناسه‌ بڕکێوه‌ له‌ پێ که‌وتم وله‌ سه‌رعه‌رز راکشام. ده‌ستم  گه‌رم بوو ئێشه‌که‌ی ته‌حه‌مووڵ ده‌کرا. یه‌ک دققه‌ی نه‌خایاند، یه‌کێ له‌  پاسداره‌کان گه‌یشته‌ سه‌رم. به‌ هه‌راوهوریا ده‌ستی کرد به‌ جنێودان:"کمونیستی واوالێهاتوو". به‌شه‌که‌تییه‌وه‌ ولامم داوه‌: من مامۆستام. ده‌مویست  بڕۆم بۆ گونده‌که‌. لووله‌ی تفه‌نگه‌که‌ی نایه‌ نێوده‌مم وهه‌ڕه‌شه‌ی کرد که‌ ده‌مکوژێ. چه‌ند جارێک ئه‌و کاره‌ی دووپات کرده‌وه‌. چه‌ند پاسداری تر لێمان نزیک بوونه وه. ئه‌و به‌رده‌وام بوو له‌ هه‌ڕه‌شه‌ کردن. یه‌کێ له‌ هاوڕێکانی به‌ری به‌و کاره‌ی گرت. ڵێیان ده‌پرسیم: کوا هاوڕێکه‌ت؟ چی به‌ سه‌رهات؟ کوا چه‌که‌که‌ت؟ خۆیان  ده‌یانزانی که‌ ئه‌شره‌ف له‌ دۆڵه‌که‌ تێپه‌ڕیوه‌و ده‌ستیان نایگاتێ و ده‌شیانزانی که‌ ئێمه‌ چه‌کمان پێنه‌بوو.                                                                  

ده‌ستی راستیان گرتم. هه‌ڵیانساندم  وبه‌ره‌ولای مینی بووسه‌که‌یان بردم. له‌ ڕێدا هه‌ڕه‌شه‌و بێ رێزییان ده‌کرد. ئاره‌قێکی زۆرهه‌مووله‌شی داگرتبووم. که‌ له‌ ماشینه‌که‌  نزیک بووینه‌وه‌، هه‌ستم  به‌ تینوویه‌تی کرد. داوای ئاوم  کرد. پاسدارێک هاواری کرد: ئاوی نه‌ده‌نێ. تۆزێ ئاویان  له‌ کۆخه‌که‌ هێنا. به‌س تۆزێ لێوم ته‌ڕکرد. بڕێ له‌ ئاوه‌که‌یان  پژاند به‌ ده‌موچاومداو سواری مینی بووسه‌که‌یان کردم. چما ده‌سکه‌وتێکی زۆریان گرتبێ، شانازی و الله‌ اکبریان ده‌کرد. داوایان لێکردم له‌ کورسی دواوه‌ دانیشم. کاتێ که‌هه‌موو خڕبوونه‌وه‌، ده ستیان کرد به‌"الله‌ اکبر"و ئه‌و شوێنه‌مان به‌جێ هێشت به‌ره‌و"کیڵانه‌".  تازه‌ بۆم ده‌رکه‌وت که‌ هه‌موویان جل وبه‌رگی یه‌کده‌ستی  ره‌شیان له‌به‌ر دایه‌، که‌  تاسووعاوعاشوورای وه‌بیرده‌هێنامه‌وه‌ که‌هه‌مووعازیه‌تباران  ره‌ش له‌به‌ر ده‌که‌ن.                        

که‌ مینی بووسه‌که‌ گه‌یشته‌"کێڵانه" سه‌یرده‌که‌م ده‌سته‌یه‌کی زۆر له‌ خه‌ڵکه‌که‌  له‌به‌ر چایخانه‌که‌دا  کۆبوونه‌ته‌وه‌. "مه‌عرووف"، " حه‌یبه‌ڵا "، '' جه‌لال "و ''عه‌باس گه‌وێڵی"م هاته‌وه‌ یاد. ماڵی حه‌بیب له‌ ته‌نیشت چایخانه‌که‌ بوو. مینی بووسه‌که‌ وه‌ستا. خه‌ڵکه‌که‌ منیان ده‌ناسی  به‌ ناباوه‌ڕییه‌وه‌  به‌ نیگاکانیان هاوده‌ردییان ده‌رده‌بڕی. دیسان داوای ئاوم له‌ پاسداره‌کان کرد. ئه‌وانیش داوایان له‌ خه‌ڵک کرد که‌ ئاو  بێنن. یه‌ک نه‌فه‌ر به‌ جامێ  ئاوه‌وه‌ رووی کرده‌ ماشینه‌که‌ و  له‌ په‌نجه‌ره‌ی مینی بووسه‌که‌وه‌ ئاوه‌که‌ی پێدام. ئاوه‌که‌م نا به‌سه‌ره‌وه‌ که‌ پاسدارێک ده‌نگی دام. هه‌ندێکم خواردبووه‌وه‌، که‌ ئاوه‌که‌یان له‌ ده‌ست گرتم. چه‌ن ده‌ققه‌یه‌ک له‌وێ ماینه‌وه‌ و  پاشان مینی بووسه‌که‌ به‌ره‌و شاری"سنه‌" که‌وته‌ ڕێ. به‌ نێو  گونده‌که‌دا تێپه‌ڕی و گه‌یشته‌ هه‌ورازه‌که‌ بۆئه‌وه‌ی گونده‌که‌ به‌جێ بێڵێ. خۆر له‌ ئاوابووندا بوو.                                             

مینی بووسه‌که‌ به‌ره‌و"کانی مشکان" ده‌چوو بیرم که‌وته‌وه‌  که‌ ئه‌و کاغه‌زه‌ی که‌ " حه‌مایل "ه‌که‌مان له‌ سه‌ر کێشابووهه‌روه‌ها چه‌ند به‌یاننامه‌یه‌ک له‌ گیرفانی پانتۆڵه‌که‌مدا  بوو. ده‌بوو بیانشارمه‌وه‌. یان سه‌ریان تیابه‌رم. له‌ سه‌ر کوورسی ئاخری مینی بووسه‌که‌ دانیشتبووم و کاغه‌زه‌کان  له‌ گیرفانی لای راستمدا بوون. ده‌ستی راستم خسته‌ گیرفانمه‌وه‌و به‌ربوومه‌ له‌ت وپه‌ت کردنیان ولێیان گه‌ڕام بۆئه‌وه‌ی له‌ ده‌رفه‌تێکدا له‌ نێویان به‌رم. جاده‌که‌ خاکی بوو. هه‌رکاتێ به‌ سه‌رتاسه‌(ده‌سه‌ناز)یه‌کدا تێده‌په‌ڕی، هه‌ستم به‌ ئازارێکی زۆرله‌ ده‌ستمدا به‌تایبه‌ت له‌ شوێنی برینه‌که‌دا ده‌کرد. له‌"کانی مشکان" که‌ تێپه‌ڕین، ته‌قریبه‌ن تاریکی کردبوو. هه‌ندێ له‌و ماشینانه‌ی که‌ له‌ شاره‌وه‌ به‌ره‌و ''کێڵانه‌'' ده‌هاتن، راده‌گیران و بازدید ده‌کران. ماتۆڕسوارێک به‌ره‌و کیڵانه‌ ده‌چوو، که‌ له‌ مینی بووسه‌که‌ نزیک بووه‌وه‌. که‌ بۆی ده‌رکه‌وت پاسدارن، نه‌وه‌ستا وبه‌ شانی مینی بووسه‌که‌دا تێپه‌ڕی. پاسداره‌کان ته‌قه‌یان لێکرد (20). به‌ڵام نه‌وه‌ستا و ده‌رباز بوو.                             

ته‌واو تاریکی کردبوو که‌ مینی بووسه‌که‌ گه‌یشته‌ گوندی"حه‌سه‌ن ئاوا". ئه‌و خه‌ڵکه‌ی که‌ له‌ نێو گونده‌که‌دا و له‌سه‌ر رێگای شاربوون، بۆیان ده‌رکه‌وت که‌ من گیراوم . مینی بووسه‌که‌ پاش چه‌ند ده‌ققه‌یه‌ک وه‌ستان، که‌وته‌وه‌ ڕێ . هه‌رچه‌ند ده‌ققه‌ جارێک هه‌ندێ کاغه‌زی ورد کراوم له‌  گێرفان  ده‌رده‌هێناو له‌ په‌نجه‌ره‌ی مینی بووسه‌که‌وه‌  ده‌مدا به‌ده‌م  باوه‌.                                                                     

 مینی بووسه‌که ‌ گه‌یشته‌ شاری"سنه‌".  ئاراسته‌ی رۆشتنه‌که‌م  گرته‌ ژێر چاوه‌دێری. له‌ شه‌قامی"حه‌سه‌ن ئاوا"وه‌ به‌ره‌و شه‌قامی"تاج"و له‌وێوه‌ چووه‌ نێو شه‌قامی" شه‌شه‌می به‌همه‌ن"و به‌ره‌و باره‌گای"کۆمه‌ڵه‌ی داکۆکی له‌ ئازادی و شۆڕش" که‌وته‌ ڕێ وچووه نێو حه‌وشی باره‌گاکه‌وه‌. حه‌وشه‌که‌  پڕبوو له‌ پاسدارکه‌ هه‌موویان جل وبه‌رگی ره‌شیان له‌ به‌ردا بوو. یه‌کێکیان  داوای لێکردم  دابه‌زم. به‌ دوایدا دابه‌زیم. منی برده‌ نێو باره‌گاکه‌و داوای لێکردم که‌ دانیشم. به‌س ناو و شۆره‌تمی  پرسی. له‌ سه‌رکاغه‌زێک  نووسی و رۆشت.                                                    

تا گه‌ڕانه‌وه‌ی ئه‌و هه‌رکه‌س له‌وێوه‌  تێده‌په‌ڕی ته‌علیقێکی  تێده‌گرتم. یه‌کێکیان بۆ ئه‌وه‌ی ئازارم بدات، له‌سه‌رچۆکم  دانیشت و ده‌ستی کرد به‌ بێڕێزی کردن وجنێودان. یه‌کێ  بوو له‌و لووسکه‌ تارانییانه‌. وام نواند که‌ ئێشم زۆره‌ له‌به‌ر  ئه‌وه‌ی له‌ کۆڵم بێته‌وه‌. لێره‌دا بوو که‌ بیرم  له‌وه‌ ده‌کرده‌وه‌ که‌ دوو رۆژپێشترچ که‌سانێک له‌و شوێنه‌دا بوون و له‌گه‌ڵ خه‌ڵک چ پێوه‌ندیه‌کی دۆستانه‌یان بوو. وه‌ک په‌رده‌ی سینه‌ما هه‌موو ئه‌و که‌سانه‌ هاتنه‌ پێش چاوم که‌ پێشتر له‌وێ  دیبوویانم.         

پاش نیوسه‌عات، بێ ئه‌وه‌ی بیر له‌ هه‌ڵبه‌ستنی برینه‌که‌م بکه‌نه‌وه‌، نه‌فه‌رێک به‌ کلا سۆرێکه‌وه‌ هات و داوای لێکردم شوێنی که‌وم. منی برد بۆلای ئوتۆمبیلێکی سیمورغ، که‌ پێشتر رایانگرتبوو. که‌ سوار بووین دوو نه‌فه‌ر چه‌کدار له‌ دواوه‌ بوون. نگابانی من بوون. شۆفێڕه‌که‌و ئه‌و که‌سه‌ی که‌  منی هێنابوو له‌ پێشه‌وه‌ بوون. ئه‌وانیش چه‌کداربوون. "کلاسۆره‌''که‌شیان پێ بوو، که‌ دیاربوو په‌روه‌نده‌( دۆسییه‌) م  بۆسازده‌که‌ن. ئوتۆمبیله‌که‌ له‌ شه‌قامی" وه‌کێڵ " و ''مه‌ردووخ"ه‌وه‌  به‌ره‌و پردی "  که مانگه ر"  و" ئه سڵ 4 " که‌وته‌ ڕێ. کاتێ که‌ گه‌یشتینه‌ پادگان(مه‌عه‌سکه‌ر)ی 28 ی سنه‌. به‌ڵگه‌که‌یان پیشان داو له‌ ده‌رگای سه‌ره‌کییه‌وه‌ چووینه‌  ژووره‌وه‌. رێگای خه‌سته‌خانه‌یان نه‌ده‌زانی. من که‌ چه‌ند ساڵ پێشترله‌وێ سه‌ربازبووم، پێمگوتن له‌ کوێوه‌ بڕۆن. بردمیانه‌ خه‌سته‌خانه‌که‌و په‌روه‌نده‌که‌یان دایه‌ ده‌ست کارگێڕانی خه‌سته‌خانه‌که‌. به‌م شێوه‌یه‌ چۆنییه‌تی ده‌سگیر بوونه‌که‌م بۆ ئه‌حسه‌ن گێڕایه‌وه‌.   

ئێستا شه‌وی دووهه‌م بوو که‌ له‌و ژووره‌دا له‌گه‌ڵ ئه‌حسه‌ن پێکه‌وه‌ بووین. چاره‌نووسێکی نادیار چاوه‌ڕێی ده‌کردین وئیمکانی هیچ چه‌شنه‌ جوڵه‌یه‌ک نه‌بوو. خه‌سته‌خانه‌که‌ به‌ ته‌واوی میلیتاریزه‌ کرابوو. ئه‌و چه‌ند ڕۆژه‌ش که‌ ئه‌حسه‌ن له‌وێ بوو، پێده‌چوو ‌‌هیچکه‌س ئاگای له‌و نه‌بوو. هه‌رچۆنێک  بوو ئه‌و شه‌وه‌ش گوزه‌را.
ئیدامه‌ی هه‌یه‌                          

